
		Аднасастаўныя сказы: будова, значэнне, ужыванне      
Урок № 3. “Назыўныя сказы: будова, значэнне, ужыванне”
Мэта і задачы ўрока:
1) садзейнічаць асэнсаванню вучнямі паняцця назыўны сказ; паказаць
сэнсава-стылістычную ролю назыўных сказаў у тэксце; выпрацоўваць уменні распазнаваць назыўныя сказы ў тэксце, характарызаваць іх значэнне, будову і ролю ў тэксце; адрозніваць назыўныя сказы ад двухсастаўных і няпоўных; правільна інтанаваць назыўныя сказы пры чытанні; ужываць ва ўласным вусным і пісьмовым маўленні з пэўнымі камунікатыўнымі задачамі;
2) садзейнічаць развіццю маўлення, увагі, памяці;
3) стварыць умовы для выхавання  беражлівых адносін да хлеба, пачуцця
адказнасці за самую галоўную святыню народа.
Тып урока: камбінаваны ўрок.
Вучэбна-метадычнае забеспячэнне:  
1) Бадзевіч, З.І. Беларуская мова: вучэб. дапам. для 8-га кл. устаноў агул. сярэд. адукацыі з беларус. і рус. мовамі навучання / З.І.Бадзевіч, І.М.Саматыя. – 2-е выд., перапрац. і дап.  – Мінск: Нац. ін-т адукацыі, 2015. – 288 с.: іл.; 
2) Беларуская мова: навучальныя і кантрольныя дыктанты: 5-9 класы: дапам. для настаўнікаў устаноў агул. сярэд. адукацыі з беларус. і рус. мовамі навучання / Г.М. Валочка [і інш.]. – 5-е выд. – Мінск: Аверсэв, 2017. – 224 с.;
3) Тумаш, Г.В. Беларуская мова. 8 клас: рабочы сшытак: дапам. для вучняў устаноў агул. сярэд. адукацыі з беларус. і рус. мовамі навучання / Г.В.Тумаш. – 13-е выд. - Мінск: Аверсэв, 2018. – 126 с.;
4) лісты  з заданнямі, “Ліст самакантролю”, “Ліст самаадчування” (для кожнага вучня);
5) мультымедыйная прэзентацыя. 


	                                             Ход урока:
1. Арганізацыйны момант.
	- Дзень добры вам, паважаныя вучні! А каб гэты дзень і сапраўды 
стаў для вас добрым, вы павінны актыўна і плённа працаваць на ўроку, правільна выконваць заданні і не засмучацца, калі нешта не атрымаецца.
Жадаю вам поспехаў!
2. Праверка дамашняга задання.
1.1. Франтальнае вуснае апытванне:
?- Якія сказы называюцца аднасастаўнымі?
?- З якімі відамі аднасастаўных сказаў вы ўжо пазнаёміліся на папярэдніх уроках?
1.2. Індывідуальнае заданне: запісаць сказы, падкрэсліць выказнікі, вызначыць від аднасастаўных сказаў.
1. Пакіньце мне мову маю, пакіньце жыццё мне.
2. Раптам у дзверы моцна пастукалі.
3. Сыпала сухім снегам у вокны.
4. Чужым розумам не пражывеш.
1.3. Праверка выканання пісьмовага дамашняга практыкавання 184 (спісаць сказы, устаўляючы прапушчаныя літары. Падкрэсліць галоўны член безасабовых сказаў, вызначыць, чым ён выражаны).
3. Мэтаматывацыйны этап.
1) Паведамленне тэмы ўрока: “Назыўныя сказы: будова, значэнне, ужыванне” (слайд 1).
2) Пастаноўка задач сумесна з вучнямі.
?- Як вы думаеце, якія задачы нашага ўрока? Давайце вызначым іх пры дапамозе апорных слоў (слайд 2): асэнсаваць,  умець распазнаваць, адрозніваць, ужываць.
     4. Вывучэнне новай тэмы.
а) Фармулёўка вучнямі тэарэтычнага паняцця “назыўныя сказы”.
Запіс у сшыткі сказаў: Хлеб. Жыта. Жыццё.
· Падкрэсліце ў іх  галоўны член сказа. Вызначце, якой часцінай мовы
і ў якім склоне ён выражаны. Зрабіце вывад, якія аднасастаўныя сказы называюцца назыўнымі (Адказы вучняў).
      б) Тлумачэнне настаўніка.
- А цяпер – увага: як адрозніць назыўныя сказы ад двухсастаўных поўных  і няпоўных? Звернемся да наступных сказаў (слайд 3)   і прааналізуем іх:
Марозны дзень. Надвор’е цудоўнае. Навокал цішыня.
? – Назавіце аднасастаўны сказ. (Першы). Чаму?
?- Якім паводле структуры з’яўляецца другі сказ? (Двухсастаўным). Чаму?
? – Як вы думаеце, трэці сказ аднасастаўны ці двухсастаўны? Чаму?
       в) Работа з падручнікам: чытанне вучэбна-навуковага тэксту [1, с. 134].
Апераджальнае заданне для вучняў: знайсці тое, што яшчэ не сказалі
 пра назыўныя сказы.
5. Праверка разумення вывучанага.
Выкананне практыкавання 96 [3, с.60]: выпісаць нумары 
аднасастаўных назыўных сказаў.
6. Замацаванне вывучанага.
1) Практыкаванне 187 [1, с. 134]: прачытаць сказы. Вызначыць, якія з гэтых сказаў маюць дзейнік і выказнік, а якія -  толькі дзейнік.
2) Работа з тэкстам (лісты з заданнямі): выразна прачытаць верш П.Панчанкі “Хлебныя словы”.
? – Як можна вызначыць тэму гэтых вершаваных радкоў? (Хлебныя словы).
?- Якая галоўная думка тэксту? (Уважліва ставіцца да слова, правільна разумець яго значэнне).
?- Якія “хлебныя словы” ўжытыя ў вершы? (Скарынка, скіба, луста, акраец, каравай). Растлумачым іх значэнне (пры неабходнасці карыстайцеся слоўнікам) (слайд 4).
Заданне: выпісаць з тэксту назыўныя сказы, падкрэсліць галоўны член сказа; даказаць, што гэта назыўныя сказы.
3) Арфаграфічная хвілінка
Уставіць у словы прапушчаныя літары і абгрунтаваць свой выбар (слайд 5).
Хле…, земл…роб, кало…е, мала…ьба, хлебаро…, з…рняты, з…мля, зерне …борка, с…ўба, збо…а.
4) Творчае заданне: перабудаваць двухсастаўныя сказы ў аднасастаўныя назыўныя і запісаць іх, падкрэсліць дзейнікі (работа ў парах).
1. Хлеб чорны, белы, шэры.  2. Хлеб аржаны, аўсяны, ячны. 3. Хлеб
кмінны, прэсны. 4. Хлеб смачны, жаданы.
5) Графічны тлумачальны дыктант [2, с.165]: запісаць схемы сказаў,
 графічна абазначаючы члены сказа. У дужках вызначыць від сказа.
6) Лексічная хвілінка (слайд 6): прачытаць прыказкі, вусна растлумачыць іх сэнс. Выпісаць толькі аднасастаўныя сказы,
    вызначыць іх від.
1. Ёсць хлеб – будзе і песня.
2. Пасееш у пару – збярэш зерня гару.
3. Зямля – маці, а хлеб – бацька.
4. Без золата пражывеш, а без хлеба – не.
5. Хлеб – усяму галава.
7. Кантроль ведаў і ўменняў.
Выкананне міні-тэста па тэме “Назыўныя сказы” (“Ліст самакантролю”).
1. Выберыце правільнае выказванне:
А) Назыўны сказ – гэта аднасастаўны сказ з галоўным членам выказнікам.
Б) Назыўны сказ – гэта аднасастаўны сказ з галоўным членам дзейнікам.
    2. Выберыце правільнае выказванне:
	А) Галоўны член назыўнога сказа выражаецца назоўнікам.
	Б)  Галоўны член назыўнога сказа выражаецца дзеясловам.
   3. Выберыце сярод дадзеных назыўныя сказы:
	А) Хлеб смачны.
	Б) Духмяны хлеб.
	В) Хлеб – наша багацце.
	Г) Залацістыя каласы.
  4. Выберыце сярод дадзеных развітыя назыўныя сказы:
	А) Жытнёвае поле.
	Б) Збажына.
	В) Жніво.
	Г) Хлебны пах.
Самаправерка вучнямі выкананых тэставых заданняў (слайд 7 )
8. Інфармацыя пра дамашняе заданне: &32 (тэарэтычны матэрыял);
практ. 191 на с.135 (выканаць сінтаксічны разбор трох аднасастаўных сказаў (на выбар); творчае заданне (9-10 балаў): скласці і запісаць невялікі тэкст пра хлеб з выкарыстаннем назыўных сказаў.
9. Падвядзенне вынікаў урока.
?- Ці выканалі мы задачы, пастаўленыя ў пачатку ўрока?
 - Так, сёння на ўроку мы  засвоілі паняцце “назыўныя сказы”, 
навучыліся вызначаць іх у сказах, адрозніваць іх ад двухсастаўных сказаў.
?- А чаму яшчэ навучыў вас наш урок?
?- З якімі арфаграмамі мы сёння працавалі?
Каменціраванае выстаўленне адзнак.
10.  Рэфлексія. Вучні запаўняюць “Лісты самаадчування”.

Прозвішча, імя ____________________________

	                       !
	                    ?
	                 …

	Мне ўсё зразумела, настрой добры, усё спадабалася.
	Мне нічога не зразумела, настрой дрэнны, нічога не спадабалася.
	Мне ўсё роўна, мае думкі занятыя іншым.





					                 Дадатак 
Хлебныя словы

Адценне слоў – не глупства,
Ты ім не пагарджай.
Скарынка. Скіба. Луста.
Акраец. Каравай.

Акраец – шлях, дарога
І зайцаў хлеб лясны.
Скарынка – сум, трывога
І боль былой вайны…

А скіба – дзень вясновы.
Ралля. Плугі. Сяўба.
Наш хлеб – жыцця аснова,
Працяг і барацьба.

А луста – слова сытнае,
Духмянае і шчодрае.
Яно ад маці – сітнае
Ці наздравата-чорнае.

А каравай – вясельнае,
Святочнае яно.
На ручніку нясе яно
І радасць, і віно…

І справа тут не ў ежы,
А ў смачным змесце слоў,
І ў жытнім ветры свежым,
І ў звоне каласоў…
			П.Панчанка

									




